
Siulequt
Piffissaq manna uppernarsaatissanik piumasaqarfioqaaq, tassa imaappoq suulluunniit suliarisagut ilisimatusaatinik tunngaveqartumik sorlaqaqqusaapput. Uppernarsaasoqarnissaa takorusupparput suliatta iluaqutaanerat qularnaarumallugu. Katsorsaanerilli uppernarsaatissalimmik ilisimasanit tunngaveqartut pissarsiariniarnissaat ajornakusoorpoq, katsorsaaneq kisimi immini aalajangiisumik peqqutaasinnaanngimmat. Tamatigummi allanik aamma peqquteqartuaannassaaq inuup sunnerneqaatigisaanik. Aamma taamaappoq naalungiarsunnik katsorsaaneq eqqarsaatigalugu. Meerannguaq mikisoq katsorsartikkaangami, ilimanarpoq tamanna ilutigalugu pisarnerminit isumassorneqarnerusutut misigisassasoq. Immaqami naalungiarsummik katsorsaaneq isumassuisut eqqumaffiginninnerulernerannut peqqutaasarpoq, aammali tamatigoortumik isumassuinerulernermik kinguneqartarluni. Taamaalilluni sammisaq taanna pillugu uppernarsaatinik tunngavilimmik ilisimasaqalernissaq pilersissallugu ajornakusoorpoq. Taamaakkaluartorli assersuutit ataasiakkaat kimeqarluarput, assersuutinillu misissueqqissaarneq aallaavigigaanni naalungiarsummik katsorsaanerup periusaa uppernarsisarpoq. Meeraq ajornartorsiortoq ikiorneqartoq ajunnginnerulersarmat.
Naalungiarsunnik katsorsaanernik ulloq unnuarlu nakorsiartunik namminerisamillu nakorsiartarfimmi pisartunik 1998-imiilli suliaqarsimavugut. Meeqqat 0-3 akornanni ukiullit katsorsartarpagut, periuserlu aamma meeqqanut angisuunut, inuusuttunut inersimasunullu atortarlugu. Taamaammat misilittakkatta ingerlateqqinnissaannut piffissanngorpoq. 
Suleqatigiinnitsinnut aallaavigaarput Horsensimi Ilaqutariit illuannut niviarsiaraq arfinilinnik qaammatilik angumminiit timimigut persuttagaanermi kinguneranik naalliuttoq aggiunneqarmat. Meeraq timimini arfinilinnik napineqarpoq, meerannguarlu peruluppoq matoqqaqalunilu, anaananilu ikiortariaqavissortut malunnarpoq. Kommunip ilaqutariinnut sullissivianit piumasarineqarpoq meeraq naalungiarsunnik katsorsaaneq malillugu katsorsarneqassasoq. Taamanikkut naalungiarsunnik katsorsaaneq tassanilu periuseq Ilaqutariit illuanni ilisimaneqanngilaq, kommunillu suliassaq Skodsborg Observations- og behandlingshjemimut innersuussutigaa.
Skodsborg Observations- og behandlingshjemimi meeqqanut inissitanut ukiuni arlalinni “oqaasinnguineq” atoreersimavarput, Francoise Doltollu meeqqanik qassinilluunniit ukiulinnik oqaatsitigut attaveqatiginninnerup pingaarutai pillugit isumaliutersuutai nalunatigit. Taamaakkaluartoq naalungiarsunnik katsorsaanerup Skodsborgimi katsorsaanermi ilaalluinnalerneranut peqqutaasoq anneq tassaavoq Doltop ilinniartorisimasaata Caroline Eliacheffip atuakkiaanik allaaserinneqqusineq. 1998 aallarnerfigalugu meeqqat inissinneqartut tamarmik katsorsarneqarnermik nalinginnaasup ilaatut naalungiarsunnik katsorsaaneq malillugu aamma katsorsarneqartalerput. 
Paaqqinnittarfiit marluk uanngalu atuakkiortut akornanni suleqatigiinneq tutsuiginartoq pinngorpoq, meeqqanillu mikisunik katsorsaanermut isiginnittaatsit assigiinngitsut iluaqutaanerat misigillualerparput. Skodsborgimi meeraq ajornartorsiortoq ulloq unnuarlu katsorsartittussatut inissinneqartarpoq. Meeqqap isumassortaa pingaarneq tassani perorsaasuusarpoq, perorsaasulli sulinera suleqatigiit assigiinngitsunik tunuliaqutallit peqatigalugit tamatigoortumik ingerlanneqartarpoq. Katsorsaanermi meeqqap angajoqqaavi pingaaruteqartorujussuupput, kommunilli inissiisup tungaaniit assigiinngiiaartunik peqquteqartumik meeqqaminnik isumassuinissaminnut nukissaqanngitsutut nalilerneqartarlutik.
Tamanna Ilaqutariit Illuannit allatut isigineqarpoq. Tassani ilaqutariit aggerlutik ilaqutariittut katsorsartinnissaannut innersuunneqartarput. Katsorsartinnerup imaraa angajoqqaat meeqqallu kisimiillutik aammalu ataatsimoorlutik katsorsarneqartarnerat, sulisullu tamarmik psykoterapeutiusarput ilinniarsimasut. Katsorsaaneq ilaatigut Ilaqutariit Illuanni aammali angerlarsimaffimmi ingerlanneqartarpoq, neqeroorfigineqarajuppulli angerlarsimaffiup avataanut inissinneqarnissaminnut ilaqutariit aarlerinartorsiortunik qitornallit. Niviarsiaqqamik mikisunnguamik suliassaq aalajangersimasoq naammassimmat, uagut paaqqinnittarfiutittalu akornanni suleqatigiinneq ingerlaqqippoq, ataatsimoorlutalu naalungiarsunnik katsorsaaneq ullumikkutut isikkulik pilersipparput. 
Naalungiarsunnik katsorsaaneq meeqqanut 0-3 ukiulinnut suliaavoq. Dolto isumaqarpoq nalaatsinerlunneq piffissami tassani, tassa meeqqap suli iluamik oqaaseqalinnginnerani, pisimagaangat immikkut eqqumaffiginissaa pingaaruteqartoq, meeraq katsorsarneqarnermini anguneqarsinnaasarmat pisimasup oqaasertalerneqarneratigut. Doltollu aamma paasivaa, periuseq meeqqanut annernut, inuusuttunut inersimasunullu suli oqaaseqalertinnatik nalaatsinerlunnikuusimasunut aamma atorneqarsinnaasoq. Uagut katsorsaavitsinni assersuutissanik ulikkaarpugut periutsip inunnut qassinilluunniit ukiulinnut atorsinnaaneranik takutitsisunik, tassa ineriartornerup ilaani aporfiusut suunerinik nutaamik paasinnilersitsisarmat.
Naalungiarsunnik katsorsaaneq oqaluuseralugulu atoraangatsigu, tamatuminnga isumassarsiffitta pingaarnersaraat Francoise Dolto aamma Caroline Eliacheff. Isumaliutersortartulli allat aamma isumassarsisittarpaatigut, ilaallu uagutsinnut tassaalersimapput “aqqutissiuisut,” taamaattumik meerannguanik nalaatsinerlussimasunik suliaqarnermi taakku ilanngutinngitsoorsinnaanngilagut. Meeqqap isumassuisuatalu attaveqarnerat pingaaruteqarluinnartuummat John Bowlby attaveqarneq pillugu isumaliutersornerup tunngaviliisuatut ilanngunneqassaaq. Taamatuttaarlu meerannguaq erloqisoq passussinnaanngilarput Donald Winnicott taassumalu pigisat eqqaasitsisut1 aammalu pisut eqqaasitsisut2 pillugit isumaliutersuutai eqqaanagit. Ineriartornermi tarnip pissusaa Daniel Sternimit allaaserineqartoq taamatuttaaq nassatariuarparput, soorluli aamma qallunaat psykologit arlallit suliatsinni maannamut killiffitsinnut pingaarutilimmik sunniuteqarsimasut. Taakkununnga ilaapput Susan Hart, sianiuteqarfiit aamma tarnikkut pissutsinut sunniutaat pillugit Per Schultz Jørgensen illersorneqarnerup artukkigaanerullu aammalu qajannassutsip navialisinnaanerullu sunniivigeqatigiittarnerannik eqqartuisut. 
Atuakkap marlunnut avinneqarnissaa naleqquttutut isigisimavarput, affaani siullermi sammissallutigit meeqqamut mikisumut tunngasut affaanilu kingullermi periutsip meeqqanut annernut, inuusuttunut inersimasunullu atorneqarneranut tunngasut. Tassanissaaq allaaserissavarput periutsip pisoqarnerata nalaani sulisunit allanit atorneqarsinnaaneranut tunngasut. 
Assersuuterpassuit atussallugit aalajangersimavugut, ilaatigut pissutigalugu isumaliutersuutit ilanngunneqartut ulluinnarni piviusumik atorneqarnissaat ajornannginnerulersikkusullugu. Assersuutit uagut nammineq sulinitsinnit pisuupput, oqaluttuallu sapinngisannguatsinnik ilisarnarunnaarsarniarsimavagut, meeqqat inuusuttulluunniit ataasiakkaat ilisarineqarnissaat pinngitsoorniarlugu. 
Marluulluta meeqqanik ilaqutariinnilli katsorsaanitsinni pisuunnguutigisatsinnik isumassarsitinneqartarpugut nassuiaruminaatsumik, isumassarsisinneqarnerlu taanna atuagaq una atorlugu atuartussamut ingerlateqqikkusupparput. 
Naggataatigullu minnerunngitsumilli, qanimut sulisugut qutsavigerusuppagut, ilaatigut Skodsborg Observations- og behandlingshjemimiittut aammali Horsensimi Ilaqutariit Illuanniittut. Immikkut ittumik qutsavigissavagut allannitsinni ikorfartuisugut Julie Eldrup aamma Elsebeth Willemann. Qujanarlu meeqqanut, inuusuttunut inersimasunullu oqaluttuassartamik atuakkami ilanngunnissaannut akuersisimasut. Qujanaq Per Schultz Jørgensen suliatigut isumassarsititsininnut, Ole Gammeltoft qasusuillutit suleqataaninnut aammalu Susan Hart meeqqap mikisup attaveqarfigineqarnermini paasinnissinnaanera pillugu suliamik ilisimasalittut oqallittarnitsinnut. Naggataatigullu qujavugut Aase og Ejnar Danielsens Fondimut, Refugiet Klitgårdenimi eqqissilluta sulinissatsinnut periarfissiisunut.
Atuagaq Danmarkimi saqqummersinneqarpoq 2013-imi.
Atuakkiatta ugguuna kalaallisuunngortinneqarluni saqqummersinnaalersimanera uatsinnut assorujussuaq nuannaarutaavoq. Marluulluta ukiorpassuarni Kalaallit Nunaanni sulisarsimavugut, misigisimavugullu naalungiarsunnik katsorsaaneq periuserlu tassani atorneqartartoq Kalaallit Nunaanni meeqqanik attaveqartarnermut tulluarluinnartuusoq. Itisuumik, qanilaartumik eqqissisimasumillu pissuseqarsinnaaneq qaqutigoortoq misigisarparput.
Atuaqatigiiaat pingasut Kalaallit Nunaanni ilinniartitaanermik ingerlatsivigisimavagut, taamaalillutalu inuppassuit ilisarisimalersimavagut, aammali Kalaallit Nunaanni meeqqanik, inuusuttunik ilaqutariinnillu ilungersorluni sullissisoqartoq paasisimavarput. Naalungiarsunnik katsorsaaneq periusaalu Kalaallit Nunaanni ima siammartigilersimavoq, isumaqalersimalluta piffissanngortoq kalaallisut oqaatsit atorlugit atuakkap saqqummernissaanut. Nalunngilarput inuit meeqqanik, inuusuttunik ilaqutariinnillu qaninnerpaajullutik sullissisut kalaallisut oqaatsinik atuisartut sammisat ilungersunartut misigisissutsinullu tunngasut pineqaleraangata.
Eqqarsaat piviusunngorpoq, ilaatigut pissutigalugu naqiterisitsisarfik milik atuakkamik saqqummersitserusummat aammali nutserneqarnissaanut naqitertinnissaanullu aningaasanik pisariaqartunik pissarsisinnaasimagatta. Taamaalilluta Lene Therkildsen, milik publishing, suleqatigiilluarnerput pillugu uummammit pisumik qutsavigaarput. Taamatullu aamma Lauritzen Fonden, Frederik og Emma Kraghs Mindelegat, NunaFonden, Susanne Møllers Fond aamma Tips- og Lottomidlerne, qujanaq suliniuterput upperigassiuk. Qujanarlu Juana Petrussenip allatatsinnik nutserineranut, atuagaq taamaasilluni uumassuseqalermat uppernarlunilu.
Atuakkap kalaallisuua kapitalinik marlunnik ilaneqarpoq: Kalaallit Nunaanni naalungiarsunnik katsorsaaneq (kapitali 13) aamma Kalaallit Nunaanni naalungiarsunnik katsorsaanerup oqaluttuassartaa, allattuulluni psykolog Conni Gregersen, ukiuni qulikkaani arlalinni Kalaallit Nunaanni ulloq unnuarlu paaqqinnittarfinni katsorsaanermik sulisunillu isumassuinermik suliaqarsimasoq tamaanissaarlu naalungiarsunnik katsorsaaneq pillugu annertuumik misilittagaqartoq.

Inger Thormann (IT) aamma Inger Poulsen (IP)
Video naalungiarsunnik katsorsaaneq pillugu kalaallisut aamma qallunaatut, naalungiarsunnillu katsorsaalluni misilittakkat pillugit apersuinerit takuneqarsinnaapput Dansk Institut for Spædbarnsterapip YouTube-kanaliani: www.youtube.com/channel/UC86S6C2MC-_FFvDC2ILP-1w



IMMIKKOORTUT SIULLIAT
1. Francoise Dolto aamma Caroline Eliacheff ilisaritillugit
Francoise Dolto
Francoise Dolto (1908-1988) meeqqat nakorsaraat psykoanalytikeriullunilu3, ukiunilu 40-ni Parisimi napparsimavissuarmi Trousseau-hospitalimi sulisimavoq. Suliffimmi saniatigut sapaatip akunneranut ataasiarluni Rue Cujasimi namminerisaminik nakorsiartarfiutimini meeqqanik katsorsaasarpoq. Nakorsiartarfiutini pissutigalugu Dolto inuttut immikkut maluginiarneqalerpoq. Napparsimasunik katsorsaaneq taassuma isaanit, tassaanngilaq taaguusersuutinik ilisimasaqarneq, tassaallunili meeraq aallaavigeqqissaarlugu katsorsaaneq. Ilisimasat katsorsaanermi atorneqartussat pingaarnerpaat tassaasorai, meeqqami misigisani takusanilu massakkorpiaq. Meeqqat aallaavigalugit katsorsaaneq ilusilersoramiuk, meeqqallu aallaavigiuarlugit qanoq katsorsaariaaseqarnissamik ilusilersuisarami, Doltomut meeqqat tassaasimapput, silatuunngortitsisut ilisimasaqarlualersitsisut, taamaammat aamma taakkuupput, Doltop oqaasiisa immikkut ittumik sunniineqqortuneranut peqqutaaqataasut.
Oqaatsit, aqerluusaq marraasarlu atorlugit meeqqanik katsorsaaneq ingerlattarpaa. Suliassaq sunaluunniit neriulluarfigiuartarpaa. Inoqatiminik inissaqartitsinera immikkut illuinnartuuvoq. Ilaatigut ima oqarsimavoq: “Katsorsaasinnaanissamut killissamik aalajangersimasumik peqanngilaq, soorluli aamma inuup qanoq paasinnissinnaatigineranut ileqqumik tunngavissaqanngitsoq” (Dolto, 1988).
Doltop nakorsiartarfimmini meeqqat naapittarpai, takuneqarnissamik, paasineqarnissamik isumassorneqarnissamillu tunineqarnissaminnik upperisaarussimasut. Meeraq naapitaq kinaluunniit ikiorneqarsinnaasutut isigaa, sunaluunniillu akimmiffiusinnaasoq uniffiginngisaannarlugu. Doltop naapittarpai meeqqat ineriartornerminni unittoorsimasut, misigissutsimikkut pakatsisitaasimasut, meeqqat oqaaseqanngitsut, meeqqat tarnimikkut nappaatillit tarnimikkullu peruluttut. Meeqqat anniaataat ajornartorsiornerannullu malunniutit, tassaasorai, inersimasup meeqqap pisariaqartitaanik takunninngitsoorfigisimasai. Meeqqap inuttut namminiussuseqarnera, namminerlu pisariaqartitaqarlunilu kipisagisaqartarneranik paasinninnissamik amigaateqarnerannik peqquteqartutut isigai. Suli inuusoqaluni aalajangerpoq, meeqqanik inuiaqatigiinnillu sullissinermini, meeqqanut illersuisuuniarluni, meeqqallu sinnerlugit oqaaseqartartunngorniarluni. Dolto meeqqanik inuusuttunillu katsorsaanermik suliaqarnermini akunnaatsumik suleriaaseqarpoq, taamatullu periuseqarnini nakorsiartitsisarnermini pingaarnerpaatippaa. Taama sulinermini qimerluuilluartartuuvoq, ukiorpassuarnilu sulinermini qimerluukkani tamakku ilisimatusaatitut aallaavigilerpai isumaliutersuutinik pilersitsiortornermik kinguneqartillugit. Doltop misilittakkami innuttaasunut ingerlateqqinnissaat pingaartitaraa, tassalu ilaqutariinnut franskiusunut angajoqqaanngortussanullu. Angajoqqaat meeqqaminnik paasinninnerunissaannik ikiorusuppai, inuunerup meeqqap isaaniit isiginissaanik ilitsersorusullugit. Taamaammat ilaatigut sapaatip akunnermoortunik raadiukkut aallakaatitassiortarpoq, angajoqqaat apeqqutitut nassiussaannik akiortuilluni. Aviisini atuagassianilu nuannarineqarluartuni allaaserinnittarpoq, tusaamasannguutigalugillu nuannarineqaatigisaminik. Naliminilu arnat Frankrigimi nuannarineqarnerpaat sisamat akornanniilerpoq, Brigitte Bardotimit Catherine Deneuvemillu nuannarineqarnerulluni. Tamassuma ilaatigut takutippaa innuttaasut nalinginnaasut meeqqap atugaanik eqqumaffiginninnerulernissaat anguniarlugu ilungersuutiginninnerminik iluatsitsisimasoq, meeqqap inuttut namminiussuseqartutut isigineqarnissaanik, meeqqap ilaqutariinnut ilaasutut isigineqalernissaanik. Ilisimasarpassuilu “innuttaasunit” ataqqineqalerput. 
Dolto meeqqat inuunerisa qanoq innerannut misikkariinnarani anaanaasuttaaq inuunerannik paasinnittuuvoq. Arnat amerliartuinnartut 1960-ikkunni ’70-ikkunnilu sulisalerput, meeqqallu paaqqinnittunut assigiinngitsunut qimanneqartalerlutik. Pissutit nutaat tamakku iliuuseqarfiginissaat anaanaasut meeraasalu sungiusagassarilerpaat. Doltop “Illut qorsorpaluttut” isumassarsiarai, taakkuuppullu “avissaaqqanermi ataatsimooqqilernermilu” pissutsinut sinaakkusiiginnaratik aamma “meeqqat ilikkariartorneranni inooqatigiinnilu ilanngukkiartorneranni” sinaakkutaasut. Illut qorsorpaluttut meeqqat angajoqqaavisalu perorsaasunik ikorfartorneqarlutik inuunermut allanngortumut piareersarnissaannut periarfissiipput. Ulloq manna tikillugu illut qorsorpaluttut tamakku Frankrigimi tamarmi siammarsimapput (tak. takussutissiaq ataaniittoq).
Doltop isumaani qitiusoq tassaavoq meeqqap anniaataata puigorneqanngisaannarnissaa. Doltollu tamanna 1948-mili eqqartugarilerpaa, taamaasillunilu sammisaq pillugu allanit siuarsimanerulluni. Tamannalu ilutigalugu meeqqap isumassuisuatalu akornanni avissaaqqaneq takoqqinnerlu pillugit soqutigisallit ilaat allat John Bowlby aamma Réne Spitz isumaqatigai. Tassunga atatillugu nutaarsiassaavoq naalungiarsuup inuttut namminiussusilittut, anaanaminit avissaaqqasutut, isigineqalernera. Doltop meeraq pissusilersorfigisarpaa inuttut akisussaaffilittut namminiussusilittullu, inunngornerminiilli namminiussuseqartoq pilerissuseqartorlu. Meeqqamillu sammisaqaraangami meeqqap ilaqutai ilaatittarpai, iliuutsiminilu tunngaviginiartuarlugu meeqqap namminiussuseqarnera. Dolto isumaqarpoq suliassaq ilungersunarnerpaaq tassaasoq meeqqamut nalaatsinerlussimasumut oqaatsinik tuppallersaataasinnaasunik anniaammillu sakkukillisaataasinnaasunik nassaarniarnissani, meeqqap peqqissumik ineriartoqqilernissaa anguniarlugu.
Meeqqap angajoqqaavi peqatigalugit Doltop paasiniartarpaa meeqqap inuunerani qanoq pisoqarsimanersoq. Imaassinnaavoq angajoqqaavi annernartunik puigusisimasaminnik4 atugaqarsimasut, kingorna ilaqutariit iluanni attaveqatigiinnerannut sunniuteqarsimasunik, taamalu meeqqap malunniutit takutittagaaniilerluni allanut ilisarnanngitsoq. Imaassinnaavoq taama pisoqartillugu meeqqap qanoq inneranut, peqqissusaanut ineriartorneranullu, angajoqqaat akisussaasuunerannik apeqqusiisoqalersoq, taamalu aamma angajoqqaat meeqqamik atugarliortutut pissusilersulernerannut namminneq pisuusutut misigilersarnerannut. Tamanna pillugu Dolto oqarpoq: “Angajoqqaanik, meeqqamik erloqineranik naalliuuteqareersunik, pisuutitsineq kukkunerulluinnassaaq” (ibid.).
Attaveqatigiinneq peqqissaataasinnaapput napparsimalersitsisinnaallutilluunniit. Ilaqutariinnilu attaveqaqatigiinnerit paasiniarneqartariaqarput peqqinnerulernissaq anguniaraanni. Angajoqqaat ikiorneqarsinnaapput pisut qanoq imminnut ataqatigiinnerannik oqaluttuullugit, imaanngitsoq tamanna pissasoq taakku kukkussuteqarsimanerannik oqaluttuullugit. Inoqatit namminneq sianiginagu iliuusaannut atatillugu pisuussuteqartitsisoqarsinnaanngilaq, iliuutsit paatsuuinerugajummata pitsaanngitsunik kingunillit. Pisoqarsimappallu angajoqqaat ajunnginnerpaamik eqqarsarlutik sapinngisaminnik iliuuseqarfigisimasaannik, eqqortumik tusartissallugit ajuallannarlunilu annernaraluarpalluunniit, unneqqarissumik oqaatigineqarnissaat pisariaqarpoq.
“Eqqortoq anersaamik aaqqissuussillunilu katsorsaasarpoq, ilumoortullu malunniutit nungutissinnaavai” (ibid.). Doltop qularinngilluinnarpaa meeqqap anersaakkut tarnikkullu erloqissutai oqaatigineqanngitsunut aammalu sallunut poortukkanut tunngasuusut, aamma tamakku meeqqamut ajunnginnerpaaq eqqarsaatigalugu pisimasutut oqaatigineqaraluarpataluunniit. Doltop katsorsaanermini paasiniaaqqissaarnerminilu meeqqat inersimasullu assigiinngisittanngilai, naak sinaakkutaasut assigiinngittaraluartut. Meeqqap nammineq katsorsartikkusunnera Doltomut pingaaruteqarpoq, taamaammat sumineerannguamik akiliisitsisarneq atuutilersippaa. Soorlu meeqqat ukioqqortusilaalersimasut frimærkinnguamik ujaqqamilluunniit nassarlutik ornigussinnaasarput, taamatullu takutillugu namminneq piumasartik tunngavigalugu takkullutik.
Doltop meeqqanik inersimasunillu katsorsaalluni sulinermini aallaavia tassaavoq inuup kialuunniit timaani namminerisamik inunnguuserisamik kajungeriffeqartoq, naak tamanna ersinngikkaluarpat tusarsaanngikkaluarpalluunniit – allaat inoorlaani inuuniarnerminni atukkatik oqimaakkaluaqisut, inuuginnarniarlutik aalajangersimasuni. Taamatut paasinninnini tunngavigalugu nakorsiartarfimmini aamma inoorlaanik katsorsaasarpoq, taamanikkut allani atorneqanngilluinnartumik. Misissueqqissaarnermik suliallit arlalippassuit nakorsiartitsinerani najuuttarput, taamalu tarnip pissusaanik misissuisutut ilinniarnerminni Doltomut ilinniartuulerlutik, taakkulu ilagaat Caroline Eliacheff.
Illut qorsorpaluttut
Illut qorsorpaluttut atuutilerput ’70-ikkunni, tassaappullu angajoqqaat meeqqallu ullormut nalunaaquttap akunnerini arlalinni avissaaqqanissaminnut sungiusarfissaattut Doltop pilersitai, tassa anaanaasut angerlarsimaffiup avataani suliffeqarfinni atorfissaqartinneqariartuinnarnerat ilutigalugu. Illut taakku meeqqanik paaqqinniffiunngillat nakkutilliiviunatilluunniit, meeqqanulli angajoqqaanullu neqeroorutaapput meeqqap ulluunerani paarsisartunut, meeraaqqerivinnut meeqqerivinnullu pinnginnerani Doltop isumaa tunngavigalugu sammisassaqarfiusut, pinnguarfiullutillu “naapitsiffiusut,” meeqqap inuttut namminiussuseqartutut pissusilersorfigineqarfia. 
Doltop meeqqat ukioqanngitsuniit ataatsimik affarmillu ukiullit (0-1½) immikkut soqutigisarai. Meeqqat qanoq akuersortiginerat attaveqateqarnissamullu ammatiginerat paasivaa, anaanaasullu ataasiakkaat meeqqaminnik qimatsinissaminnut imminnut pisuutinnerat takusarlugulu paasisinnaavaa. Doltolli anaanaasoq ikiortarpaa, meerarlu oqaluuttarlugu anaanaasup tusaanerani: “Ullaakkut anaanavit maanngaattarpaatit suliartorniassagami, soorluli aamma taamaaliorsimasoq illit naavisa iluaniikkallaravit. Taamanikkut anaana suliartoqatigisarpat. Maanna inunngoreeravit anaana suliartoqatigisinnaanngilat, meeraqatitit nammineq peqatitit ilaginiassagakkit. Inersimasut allat maani paarissavaatsit, soorluli meeqqat allat aamma paarisarigut. Taamaammat anaana ilagissanngilat ulloq naangajallugu, tassami sulisussaammat.” (ibid.).
Doltop qularinngilluinnarpaa meeqqap suut tamaasa tusaasarai paasillugillu. Doltop upperilluinnarpaa meeqqat inoorlaat oqaatsit suulluunniit paasisinnaagaat. Aatsaallu qaammatialuit qaangiukkaangata inunnguuseralugu oqaatsitik kisiisa paasisinnaalersaraat. “Ajornartoorfik nalaatassani pillugu inuttut oqaluffigineqarluni paasisarpaa. Toqqissisarpoq tusaagaangamiuk ajornartoorfik tassaasoq anaanaminik asanninnerminut anaanamilu imminik asanninneranut ilisarnaataasoq, soorluli aamma angunni asagini taassumattaarlu asagaani.” (ibid.).
Angajoqqaat qitornatik nunarsuarmut inunngortitaraat taakkulu pillugit sulisarlutik. Angajoqqaat illuni qorsorpaluttuni piareersarneqartarput, nal. akunneri 6-8 qaangiuppata qitornatik qanoq naapeqqissaneraat. “Meeraaqqerivimmi aagaangassiuk tinngivigiinnaq, pakkutaarlugu kunissorlugulu peqinasiuk. Oqaluffigiinnassavarsi, ullullu ingerlanerani paarsisigisimasaa oqaloqatigalugu. Atisalersussavarsi asannippaluttumik pissuseqarlusi, eqqissisimaannarlusi aammalu kuniorlugulu kunissuerusussutsissinnut tunniutiinnarnaveersaarlusi. Naalungiarsummut nalunaaquttap akunneri arfinilinniit arfineq-pingasut inersimasumut sapaatip akunneratulli sivisutigisarput, taamaammat ullup ingerlanerani “puigortarpaasi.” Pisut paasisanngilaat misigisimaneralu allamiittarluni” (ibid.). “Pisariaqartitsileraangami miluffittorsuaalersarpoq. Ilissilu tinngivigiinnaq tigugussiuk, imminut nerisassatut, miluffimmisut, isigineqartutut issaaq. Millugunneqartutut misigissaaq. Tamatumunnga taarsiullugu misigisimanermut attaveqatigiikkaangassi pisartumut ikaarsaartissavarsi. Oqaluffigalugu, atisalersorlugu angerlaallugulu. Aatsaat angerlamut apuukkussi kunissuineq aallartissinnaavarsi” (ibid.).
Anaanat illuni qorsorpaluttuniittarsimasut oqaatigisarpaat meeqqat meeraaqqerivimmiileraangata Illumi qorsorpaluttumiittarsimasut taamaattuniissimanngitsullu assigiinngissutaat tupinnaannartartoq. Meeqqat meeraaqqerivimmiinnissaminnut piareersarsimanngitsut qialersarput anaanamik qimakkaangatik, aammali aallutik iseraangat qiasarlutik. Pissanganertik allatut takutissinnaannginnamikku taamaaliortarput, pissanganeq nuannerpat annernarpalluunniit. Tassa qanorluunniit pisoqaraluarpat toqqissisimasanngillat.
Meeqqat meeraaqqerivimmiileraangamik meeraqatimik makitanerat misigisarpaat. Qularinaguli misigisimagunik anaanartik tamatigut qamanertaminniittoq annertunerusumik eqqugaasanngillat, tamannalu toqqissisimassutigisarlugu. Toqqissisimanerli – tassa anaanap meeqqamut isumaa – meeqqamit misigineqassappat, anaanaasoq meeqqami nalaataanut nuanniitsunut misilittagariligaanullu misigittassuseqartariaqarpoq tuppallersaasuullunilu. Isigisariaqarpaa nammineq peqataalluni annilaangananili meeqqami navialiffigisinnaasaminik siumuisarnera, meeqqanilu navianartut nalaattagassai pillugit oqaloqatigalugu. Tamannattaarlu ilutigalugu anaanaasup meeqqani navianartut pisinnaasut pillugit ikorfartorlugulu eqqortunik oqaasertaliiffigissavaa. Navianartoq meeqqap nalaataa amerlasuutigut annertungaartanngilaq, meeqqamulli ikorfartorneqanngitsumut annertoorujussuarmik kinguneqarsinnaalluni.
Angajoqqaat ullualunnguani Illumi qorsorpaluttumeereernermik kingorna meeqqamik allanngornerujussua, meeqqap anaanaminut, ilami angajoqqaaminut illugiinnut, attaveqarnerata allanngornerujussua malugigaangamikku, uppernarsilersarpaat naalungiarsuutertik oqaatsinik paasinnittartoq. Angajoqqaallu ilikkartarpaat meerartik ullup ingerlanerani susoqarsimaneranik aammalu inuunerani qanoq pisoqarneranik oqaluttuussinnaallugu. 
Dolto oqarpoq: “Inuk inunngornerminiilli oqaaseqartuuvoq. Meeraq inunngortarpoq oqaatsinik paasinninnissamik kajumittooreerluni piginnaasaqareerluni, tamatuminngalu ikiorsinnaavarput miserratiginnillutaluunniit. Inunngorneraniit oqaasiinik uummarissaanngikkutta, meeqqap attaveqateqarusussutsini kajumeriunnaarsinnaavaa” (ibid.). Naalungiarsuup oqaatsinik paasinnissinnaanera upperiuminaassinnaavoq nipinik immikkuullarissunik, oqaatsitut paasisinnaasatsinnik, suli pinngortitsisinnaanngimmat. Pisoqarneranili naalungiarsuk najoraanni kiinaatalu pissusilersornera paasisinnaagaanni, takuneq ajornanngilaq meeqqap sunaluunniit akisaraa. Illumi qorsorpaluttumi meeqqap nammineq arnaata kisimi pinnani, aammattaaq anaanat allat meeqqap kiinnamigut pissusilersornermigut oqaasiinik eqqumaffiginnilersarput.
Assersuut Julian
Dolto oqaluttuarpoq: Arnaq takkuppoq qitornani pingasunik qaammatilik ilagalugu, oqarfigalutalu: “Maanga qimalaarpara. Aqquserngup illuatungaanut pisiniarfilialaassagama.” Arnaq aatsaat tamaanngarmat oqarfigaara: “Meeqqat maanga qimassinnaanngilat. Maani meeqqat anaanaminnit qimaannarneqarneq ajorput.” “Tassami ikunga aqquserngup illuatungaanukaannassaanga.” “Aap, taavami atisalersoriarlugu ilagisariaqarpat. Taakaneereerussi maanngaqqikkumaarpusi.” “Taamaattoqassappat maanngaqqinngisaannassaanga.” “Piumasannik, kisianni Julian maanga qimassinnaanngilat.”
Anaanaasoq oqarmat meeraq qimanniarlugu meeqqap kiinaani takuneqarsinnaavoq annilaangalersoq anaanami qimanniarmani. Taannaavormi meeqqap silarsuarmi maani nalunngisatuaa, maannalu silarsuarmut nalusaanut, minutsit tallimat sioqqullugit iserfigisaminnut, qimannialerpaa. Dolto taava arnamut oqarpoq: “Qanoq qisuariarnersoq takuuk.” “Nalaatsornerinnaasimassaaq,” anaanaq oqarpoq. Kisianni anaanap meeqqallu allat anaanaqataasa, takuaat meeraq qanoq qisuariarnersoq. Anaanaasorli isumaqartuarsinnarpoq pissusilersornera nalaatsornerinnaasoq. Dolto taava meeqqamut oqarpoq: “Paasiviuk anaanavit ilagalutit aneqqissammat. Imaassinnaavoq uteqqittoq, kisianni ilagissavaatit. Maani meeqqanik qimatsiinnartoqarneq ajorpoq.” Nukappiaraq eqqissiffaarippoq, arnilu iluarusulluni isigilerlugu.
Anaanaasoq Illu qorsorpaluttumiiginnarpoq. Unnukkiartulersoq anaanaqamminut oqarpoq: “Paasisaqalerujunga, pikkunaq. Eqqarsaraluarama maanga uteqqinngisaannassallunga. Isumaqarlunga Doltop saassukkaanga, maannali paasivara taama oqaluffigigaanga meerara pillugu. Tupinnaqaaq meeraq taama mikitigisoq oqaatsinik paasinnittarmat.”
Illuni qorsorpaluttuni meeqqat “avissaaqqaneq ataatsimooqqilernerlu” kisiisa ilikkarneq ajorpaat, aammali “ilinniarfiuvoq inoqatinullu akulerunnissamut piareersarfiulluni.” Meeqqap inuiaqatigiinnut, qanoq iliorsinnaanermut iliorsinnaannginnermullu ileqqoqarfiullunilu maleruagassaqarfiusumut, appakaannissaminut piareersarneqarnissaat Doltomut pingaartuuvoq, angajoqqaallu meeraq ikorfartugassaraat maleruagassanik tamakkuninnga akuerinnilernissaanut. 
Illuni qorsorpaluttuni maleruagassat marluinnaapput. Immeriniaraanni saaliaquteqartoqassaaq, illullu iluani cykelerniaraanni natermi titarneq aappalaartoq qaangerneqaqqusaanngilaq. Maleruagassat paasinarluarput, eqqarsaatigigaanni meeqqap atisaasa masannissaat saaliaqutip pinaveersimatissinnaagaat, natermilu titarneq aappaluttoq meeraaraqarfimmut killiliisuulluni. Meeqqat arlallik naliginnaq pinnguartut, maleruagassat killilersuinerat misigileraangamikku, qisuariartarput natermut imminnut miloriullutik, ninngallutik nilliallutillu. Taamatullu pisoqaraangat angajoqqaat, anaanaanerusut, meeqqatik paasitinniarsarisarpaat pissutsit tassa taamaattut. Taama pisoqartillugu angerlarsimaffiup avataani inuunermut piareersarneq ersarittaqaaq. Illuni qorsorpaluttuni anaanat meeqqallu qimalernerminni takoqqinnerminnilu ileqqunik naleqquttunik atuiliinnaratik, aamma anaana suliartortaleruni meerarlu paarineqartaleruni piumasaqaatit avaqqunneqarsinnaanngitsut qanoq iliuuseqarfiginissaannut imminut piumaffiginissamut ilinniarfiusoq.
Francoise Doltop isumaliutersuutitigut sunniutai 
Francoise Doltop isumaliutersuutai pingaarnertut meeraaqqanut 0-1½ ukiulinnut taakkulu angajoqqaavinut tunngasuupput. Aallaavigaalu Sigmund Freud, Jacques Lacan aamma Melanie Klein. Melanie Kleinip meeqqanik tarnikkut peruluutilinnik ilungersunartumillu tarnikkut akornutilinnik sullissineq aallaavigigaa, Dolto ulluinnarni psykopatologiimik (tarnip peruluttup ersiutaanik nassuiaanermik misissuinermillu) sammisaqartuuvoq ilisimasaqartuullunilu, tamannalu aallaavigisarpaa aamma ajornartorsiutit meeqqat nakorsaattut ullut tamaasa nalaattakkani. Tamakkuuppullu taaguusersuutinik isumaliutersuutinillu oqaasertalersuinermini tunngavigisai. Meeqqanilli tarnikkut napparsimasunik autismeqartunillu aammalu naalungiarsunnik suusinnaasunilluunniit akornuteqarlutillu innarluuteqartunik sullissinermini misilittakkani isumaliutersuutinik pilersitsiortornermini aamma akuutippai.
“Attaveqatigiinnermut tunngasuupput,” oqarpoq. Inuk sulili naartuulluni attaveqatigineqarnissamik ujartuisuuvoq. Inuit akornanni attaveqaqatigiinnerup meeraq inuppalaartunngortittarpaa. Inoorlaap nipi tipilu atorlugit arni ilisarisarpaa. Anaanaasup naalungiarsuunni nipini atorlugu attavigisarpaa, meeraq misigissusaanik, erloqissutaanik oqaluttuassartaanillu paasitittarlugu, tamatumuunalu oqaatsit inuppalaartuunerannik meeqqamut ammaassisarluni (Dolto, 1988).
Doltop inoqammut attaveqarnerup ataavartuunissaata pingaarutaa erseqqissarpaa. Meerarmi inoqammut allamut attaveqarnermigut aatsaat inuuneqarnissamut tunngavissaqartutut misigisimasarpoq. Meeraq aallaqqaataaniilli pingasoqiusamik attaveqatigiinnermi nutaamiippoq, imatut paasillugu anaanaasup eqqumaffigisaminik imaluunniit nammineq sianiginngisaminik ataataasumut ingerlatitseqqiisarneratigut. Ataataasup pingasoqiusami atuuffia anaanaasup atuuffianiit allaalluinnarpoq. “Avissaartitsisuuvoq” meerarlu anaanaminut tassungaluunniit taartaasumut attaveqarneranit kinguarsarfiusumit aniguisittarlugu.
Arnap angutillu inuunermik pilersitsinissamut pinngitsoorneqarsinnaannginnerat meeqqamut oqaasinngortinneqartariaqartoq Dolto isumaqarpoq. Arnaq aatsaat anaananngorsinnaavoq angut aqqutigalugu. Taamaalilluni naalungiarsuk inunngornerminiilli attaveqatigiinnermi pingasoqiusaassimmeereertarpoq. Naallu anaanamut attaveqarneq aallaqqaammulli meeqqap silarsuaani initunerpaajusutut isikkoqaraluartoq, taamaattoq meeraq anaanaminut kajungernarnerpaatut inissisimajuaannarsinnaanngilaq arlaatigut ajoquserneqarani. Tassalu pingaarpoq piffissap ingerlanerani anaanaasup tiinganiarnikkut kajungernerminik allamut sangutitsinissaa. “Pisoq sunaluunniit, meeqqap angajoqqaami arlaata atorfissaqartitaanut taarsiutitut atorneqartarnera, kanngunartuliorneruvoq” (ibid.). Isumaliutersuutini pingaarnertut Francoise Doltomit ilanngussat meeqqap isumassortaatalu “naapinnerannut” tunngapput. Meeqqap kajungernera malugineqartarpoq ersarissumilli killiliiffigineqartarluni. Soorlu ima: Pinnguarlualeruttortutit nerilerpugut. Taamaammat qaallutit nereqatigissavatsigut.
Francoise Doltop isumassarsisitaaqqaarnera
Doltop meeraanera qiviassagaanni Francoise meeraalluni inuusuttunnguullunilu allannguutaasunik misigisaqartarsimasoq nalunanngilaq; misigisat Francoisep inuttut suliassamisullu inuunermini toqqarsimasaanut pingaarutilittut isigissallugit pissusissamisoortut. Sulili nukangalluni Francoisep nalunaarutigaa meeqqat nakorsanngorniarluni. Nammineq oqaatigaa “nakorsaarusulluni perorsaasoq.” Angajoqqaat ilaquttallu perorsarusuppai, nammineq ilaquttani tamassuminnga pisariaqartitsisut malugisinnaagamiuk.
Francoise inunngorpoq 1908-mi. Parisimi ilaqutariinni ileqqutoqqanik pingaartitsisorujussuarni peroriartorpoq. Arnat angerlarsimasussatut isigineqarput, arnallu ilinniagaqartut isiginerlunneqartarlutik. Ilaqutariit qallikkut tassaapput anaana, ataata meeqqallu pingasut qanilaarnermik asanninnermillu takutitsisartut, angerlarsimaffiulli iluani tyskinik uumissuineq, ammip qalipaataanik immikkoortitsineq juutinillu asissuineq annertoqaat.
Francoisep paarsisortik Irlandimiuusoq ungageqaa. Paasineqarporli paarsisuat heroinimik atornerluisuusoq, angajoqqaavisalu paasivaat paarsisup Francoise arnat nuimasunut atortittartut angerlarsimaffiannut ilagisimagaa. Tamanna paarsisuata ingerlaannartumik angerlasimaffimmiit anisitaaneranik kinguneqarpoq, taamaalillunilu Francoisep asaqisaminik annaasaqarneq imaannaanngitsoq misigaa. Misigisaa annertuumik sunniutilik alla tassaavoq Francoise aqqaneq-marlunnik ukioqartoq angajua toqummat, kræftimik toqquteqarluni. Arnaata, panimminut angajullermut qanittuaqqamik attaveqartup, Francoise paasitippaa angajuni annaassimasinnaagaluaraa uummamminit iluunngarluni qinnuttarsimasuuguniuk. Taamaalluni Francoisep aqqaluaa naarluttualerpoq, nererusussusaarulluni nerisinnaananilumi. Francoisep takusinnaavaa tamatumunnga peqqutaasoq tassaasoq kiffamik akornanni iluaalliortoqarnera. Nakorsaq aggertinneqarpoq, aqqalualu peqqissaatigalugu nerisassaanik aalajangersaalluni. Nakorsap sumilluunniit apeqqusinngilaa napparsimalinnginnerani qanoq pisoqarsimanersoq, ilaqutariinniluunniit sususoqarsimanersoq. Francoisep malugisimavaa paarsisorisamik igasoq arnaq qinngarigaa, taakkulu akornanni aqqalussi akunnermiliuttutut inissisimasimasoq, akerleriinnerallu ajortissutigisimagaa.
Francoisep 20-nik ukioqarluni imminut isiginera sussaasimanngilaq, nanertisimasarnerminit imminullu pisuutinnerminit erloqisaqaluni. Ersiutit tamakku tatisimaneqartuarluni inuunerminit qisuariaatitut isigai. Imminut atugassarititaasut ileqqullu qaangerniarlugit ilungersuajuarpoq. Angajoqqaavinut pingaarnerpaaq tassaavoq uissaminik, imminik pilersuisinnaasumik, nassaarnissaa, Francoiselli pingaarnerpaatut isigaa pilerigilluinnakkaminik ilinniagaqarnissani. Nakorsatut ilinniarnermi nalaani ukiuni pingasuni tarnikkut qanoq issutsiminik misissoqqissaarneqarpoq. Ukiut taakku pingasut inuunermini tupinnartuliatut misigai. Meeraallunili perorsaasutut nakorsanngorusuttarnera timitalerneqarpoq. Meeqqat nakorsaattut sulerusuppoq, misilittakkanilu misissoqqissaarneqarnermini paasisani atorusullugit. Misigissutsikkut sunnerneqarnerup kinguneranik pisartut timimut sunniuteqarsinnaanerat nakorsanit ajornartorsiutaasartoq takusinnaavaa, namminerlu tarnikkut misissuineq atorlugu meeqqat napparsimalernissaat pinaveersaartikkusuppaa. 
Francoise Doltop suliassamisut siunniussani anguai. Meeraallunili kissaatigisimasamisut “nakorsanngorpoq perorsaasoq”, misilittakkanilu franskinut angajoqqaanut ingerlateqqittarpai. Francoise Doltop uia Boris Dolto nakorsaavoq Kinamiusut katsorsaasartoq. Timip oqariartuutaanik paasinninnissaq pillugu ilisimasarpassuani nuliaminut ingerlateqqittarpai. Taamatut timip oqariartuutaanik paasinninneq naalungiarsunnut meeraaqqanullu suli oqaaseqalersimanngitsunut katsorsaasumut annertuumik sunniuteqarput. 
Caroline Eliacheff
Caroline Eliacheff (1947) Francoise Doltop ilinniartuutigaa ilinniagallillu Doltop Rue Cujasimi nakorsiartarfimmini sisamanngornerit tamaasa katsorsaanerani najuuttartut ilagalugu. Eliacheff nakorsatut ilinniagaqarpoq, meeqqanut tarnip nakorsaa psykoanalytikeritullu ilinniarsimavoq. Meeqqat napparsimavianni Parisip avatinnguaniittumi ukiuni 15-ini sulereerluni Antonymut meeqqat angerlarsimaffiannut Paul-Manchonimut qinnuteqarpoq, meeqqallu tassaniittut Francoise Doltop 1973-imiilli katsorsagarisarsimavai. 
Caroline Eliacheff Francoise Doltotulli erseqqissaasarpoq nammineq meeqqanut katsorsaasuugami, isumassuisutut inissisimanani atuuffeqarnanilu. Oqarpoq meeqqamut misiginneqataasussaanani, tuppallersaasussaanani pisimasulluunniit alianartut meeqqamut tutsinneqarsimasut iluarsartussaanagit. Tamatumali akerlianik meeqqamut katsorsaasutut meeraq periarfississavaa naalliuumminik assersuusiorsinnaalernissaanut, takussutissiisinnaalernissaanut taakkulu anersaakkut misilittakkamisut inuunermini nassataralugit ingerlaqqilluni.
Francoise Doltop Caroline Eliacheffillu qularinngilaat meeraq inunngortartoq oqaatsinik peqareerluni, taamalu aamma tusaasinnaallugillu paasisinnaareerlugit. Eliacheffip isumaa ersarippoq: “Sunaluunniit oqaatigineqanngitsoq nippusimajuassaaq nukimmillu atuiffiujuarluni” (2002). Oqaatsit meeqqamut oqaatigineqartut pingaarnerpaajutinneqarput. Oqaatsit imaralugit meeqqap oqaluttuassartaa, angajoqqaavi, naartuunermini inuunera, avatangiisini pisut, meeqqap massakkorpiaq atugai siunissamilu atugassai.
Naalungiarsuit Caroline Eliacheffip katsorsagai tamarmik imaannaanngitsunik aqqusaagaqarsimapput attaveeruttarsimallutillu. Meeqqat nalaataminnut alianartunut qisuariaataat timikkut pillorlunnertut malunniuttarput, soorlu meriarnikkut, timminnikkut, anersaartorniarnikkut ajoqutitut aseruuttoornertigullu. Meeqqap tarnikkut nalaatsinerlunnini, aliasuutini qimagaasimaninilu timimigut pillorluutini aqqutigalugit takutittarpai. Meeqqap “timimigut oqariartuutinik” atuineranut peqqutaavoq suli oqalussinnaalersimannginnera. Caroline Eliacheff isumaqarpoq meeqqap kiaagaluartulluunniit malunniutit timimigut takutittagai allamut ersiutaasut. Malunniut misigisimasanut attaveerunnernullu naalliunnartunut, meeqqap nalaassimasaanut, tunngavoq, misigisimasallu tamakku meeqqap sianiginngisaanik inuttaanut ilannguttarput. Katsorsaanikkut/tarnikkut misissueqqissaarnikkut meeraq inuunermini oqaluttuassartaanik oqaluttuunneqarsinnaalersarpoq, attaveeruttarsimanernik maqaasinermillu misigisimasai oqaasertalerneqartarlutik, qanorlu kinguneqarsimaneri ilanngullugit. Katsorsaanikkut oqaasertaliineq meeqqamut periarfissiisarpoq pisimasut misigeqqinnissaannik aammalu assersuutigalugu angajoqqaavimminik annaasaqarsimanini pillugu aliasuummi suliarinissaanut. Isumaqarpoq misigisat artornartut oqaatigineqanngitsut meeqqami mattunneqartutut ittartut, soorlu meeqqap timimigut ersiuteqartitsineratigut malunniuttarlutik. Misigisimasat misilittakkallu oqaasertalerneqartinnagit, meeqqap tamakku malunniutit qaangersinnaanngilai. 
Sianiginngisamik nassatat oqaasertaliinikkut kaanngartinneqartarnerannik isumaqarami, meeqqanik annernik, inuusuttunik inersimasunillu nalaatsinerlussimasunik katsorsaanermi isumaliutersuutit naliginnaasut atorneqartartut Caroline Eliacheffip isumaqataaffigai. Tamatumani nutaartaasoq uatsinnullu tupinnartoq tassaavoq, Eliacheff´ip misilittagai ilisimasaalu, naalungiarsuup nammineq oqalussinnaanngitsup, nalaatsinerlunnermini katsorsarneqarsinnaanera. Assersuutinit tigulaakkat tullinnguuttut takutippaat meeqqap timimigut takutitsisarneranut tunngasut. Assersuutini tullinnguuttuni Caroline Eliacheffip qanoq paasinnittarnera oqaasertaliisarneralu atuarneqarsinnaavoq.
Assersuut Oliver
Oliver katsorsarneqalerami qaammatit pingajuat avillugu (21/2) utoqqaassuseqarpoq. Meeraaqqat angerlarsimaffianni Paul-Manchonimiilersimavoq 12-innarnik ulloqarlunili. Oliverip arnaa qulaaluassaanik naartunermini aalajangersimavoq meeraq meeravissianngortinneqassasoq. Ernisarfimmi meeraaqqerivimmilu sulisut tamarmik anaanaasoq iluarisimaangaaramikku isumaqarsimapput neriullutillu isummani allanngortikkumaaraa. Tamarmik taama isumaqarput, arlaannaataluunniit tamanna oqaatiginngilaa. 
Sulisut paasisimaleraalllu anaanaasup isummani aalajangiusimagaa, Oliver napparsimalerpoq. Kiinnamini niaqquminilu qalippernilissuarnik naatitsivoq, anersaartuutaalu milinngujoormata anersaartorniarnera naalliunnaqaaq. Oliver katsorsaasumeeqqaarami nallinnaqaaq, qiangalallunilu. Isumassuisuata pingaarnerup inuunera naatsoq qanoq issimanersoq oqaluttuaraa, meeqqap tusarnaarnerani. Paarsisuni oqaluttuareersorlu qiajunnaarpoq, taavalu Caroline Eliacheffip toqqarlugu saaffigaa oqarfigalugulu: “Anaanaqarputit pitsaasumik sapiitsumillu. Nalunnginnamiuk kissaatigisamisulli ajunngitsigisumik isumagisinnaanak, ilinnut ajunnginnerpaaq anguniarlugu aalajangiussisimavoq: Tassalu illit ilaqutariinni allani peroriartussasutit, ilaqutarsiartaassanni. Inuit maannakkut ilinnik isumaginnittut neriussimagaluarput, ilinnulli oqaatiginagu, anaanavit isummani allanngortikkumaaraa, immaqalu aamma illit taamatut neriulersissimagaluarpaatsit. Maannali paasilersimavaat anaanat qanoq ajunngitsigisoq. Oqaasii ilumoorput. Ilinnut ajunnginnerpaaq anguniarlugu ilaqutariinni allani alliartornissat kissaatigaa. Illillu taakku ilaliutissavatit. Kissaatigisimavaa ilaqutariit taakku amiisa qalipaataat allaassasoq, ilittut qernertuunani. Sulili nalunarpoq taama pisoqarsinnaanersoq. Kisianni illit amerpit qalipaataa allanngortittariaqanngilat. Angutimmi arnallu ilinnik pinngortitsisut erneriuassavaatsit, tassa angajoqqaavippit, taakkulu allanngornavianngillat.” (1994). 
Sapaatip akunnera qaangiummat katsorsaasoq Oliverilu naapeqqipput. Ammimigut ajoqutaarussimavoq, anersaartornerali suli ajorluni. Carolinep ilaatigut ima oqarfigaa: “Anersaartorniarnerit kipiluttunarpoq, immaqa taamani inunngunngikkallaravit avissaanngikkallarassi nammineq anersaartortariaqarnak anaanavit naavaniikkallarninnut uterusukkaluaravit. Kisianni aalajangersimaguit inuuginnarniarlutit, taava aamma anersaartortariaqarputit. Taamani anaanagisat qamani ilunniippoq, uummatinni. Imaanngilaq anersaartorsinnaaleravit anaanannit avissaarsimasutit, aamma imaanngilaq anersaartorunnaaruit anaanat utissasoq.”
Caroline Eliacheffip Oliver oqaluffigiunnaaramiuk tupigutsaatigilluinnakkaminik paasivaa anersaartuutai salinneqarsimasut, sorlummigullu anersaartortoq.
Katsorsaanermi isumaliutit
Caroline Eliacheffip oqaatsinut matuma siuliani atukkaminut katsorsaanermi isumaliutit tunngavigisai ilaatigut makkuupput:
Ima naliliivoq Oliverip isumassuisuisa, qanorluunniit ajunngitsigigaluarunik, nukappiaraq ajortumik pisoorsimagaat, anaanaanik iluarisimaarinnilersimagamik, aammalu “anaana pitsaasoq ajunngitsoq” qanoq ittuusarnersoq pillugu paasinarluartumik siumut naatsorsuuteqareersimanertik peqqutigalugu – tassalu anaanaq taanna tassaassasoq meeqqaminik sumiginnaasuunngitsoq. Taavalu kiisami isummatik oqaatigigamikkit, paasilerpaat isumaqarsimallutik kissaatitik piviusumik tunngaveqartut. Taamaalinerani Oliver sakkortuumik eksemeqalerpoq. Taakku ataatsikkut pinerat peqqutigalugu katsorsaasoq isumaqarpoq Oliverip anaanami kissaataa assut tiguartiffigisimagaa: Tassa ilaqutariinnit imminiit allaasumik qalipaatilinnik amilinnit qitornavissiarineqalernissaminut. Oliverillu ilaqutariit taakku peqqinnartumik kinguariaatiginngisaminik ilaqutarsiarivissagunigit, ilisimasariaqaraa nammineq angunni arnilu ilumini pigereerlugit – tassa peersinneqarsinnaanatik timimi ilaaneereersut.
Taamatuttaaq Oliverip anersaartorniarnermigut ajornartorsiuteqarnera inuunermini atugaasa allanngoqattaarnerannit peqquteqartutut misigineqarpoq, soorlu tassanngaannartumik inuunini imaaruttutut misigisimallugu. Piffissami inuit isumassortigisami anaanavimmi uterumaarneranik upperinninneranni, taakkununnga atalluinnartutut misigisimasimassaaq, tassanngaannaq qimanneqarnermi imaaruttutut misigineq pilersartoq atornagu. Isumassortigisamili paasilerniariaraat qimanneqarnini tamatumalu kinguneranik imaarunnermik misiginissani pinngitsoorsinnaanngitsoq, Oliverip anaanami naaviniikkallarami kisimiinnani puanilu suli atulinngitsut timikkut ilivitsuusutut misigisimanini uterfigeriaraluarpaa. Taamaasillunilu anaanap meeqqallu timaasa immikkuulersimanerannik ilisimatinneqarnera annertuumik iluaqutaalerpoq.
Assersuutini tamakkunani nammineq meeraaqqallu angerlarsimaffianni sulisut qanilluinnarlutik suleqatigiinnissamik qanoq pingaartiginera Caroline Eliacheffip nassuiarpaa. Meeqqap isumassuisua qaninnerpaaq katsorsaanerni tamavinni peqataasarpoq, taannaavorlu meeqqap oqaluttuassartaanik saqqummiisartoq paaqqinnittarfimmilu inuunera oqaluttuaralugu. Katsorsaasup meeqqap malunniutaanik paasinninnera isumassuisup meeqqamut nassuiartarpai. Taamaalilluni katsorsaasup isumassuisullu suleqatigiinnerat suliap iluatsinnissaanut pisariaqarluinnarpoq.
Meeqqat annertuumik nalaatsinerlussimasut kisimik Caroline Eliacheffimut nakorsiartarput. Amerlanertigut isumassuisup pingaarnerup katsorsaasoq naapeqqaatarpaa, kingornalu meeraq peqatigalugu taassuma oqaluttuassartaa maannalu inuunera pillugit oqaatsit pingaarutillit meeqqamut apuunneqartarput. Pisut ilaanni taamatut ataasiartumik katsorsaaneq naammattarpoq, aammali ilaanni Caroline Eliacheffip meeraq kingorna naapeqqittarpaa, Fleurilu taama pisaasa ilagaat.
Assersuut Fleur
Sila nillataartoq niviarsiarannguaq illoqarfissuup parkiani nassaarineqarpoq, eqqaaviup iluaniippoq annoraaminermik aappaluaartumik nermunneqarsimalluni. Napparsimaviliaanneqarpoq, apuunneqaramilu timaa 35,5 gradinik kissassuseqarpoq qutualu saamerleq napisimavoq. Nanineqarnerminiit ullut 13-it kingorna meeraaqqat angerlarsimaffiannut nuutinneqarpoq. Apuuteqqaarami ajorpasinngilaq, qaammallu siulleq paaqqinnittarfimmiinnermini aamma ajoquteqarani. Arnaalu ujarneqarpoq.
Fleurilu tassanngaannartumik ajorteriasaarpoq. Quersortorujussuanngorpoq, anersaartorfiilu milillutik; tassanngaannartumillu anersaartorsinnaajunnaarmat ambulancemik napparsimavissuarmi peruluttut uninngaviannukaanneqarpoq. Perorsaasuata pingaarnerup ullut tamaasa pulaartarpaa assullu sanngiitsutut misigisarlugu, qitialu tunummut qerattaqqasoq maluginiartarlugu. Perorsaasoq ernumaqisoq Caroline Eliacheffimut saaffiginnippoq, Fleurillu inuunermini oqaluttuassartaa oqaluttuaralugu. Katsorsaasup perorsaasoq qinnuigaa Fleur makku pillugit oqaluffigissagaa:
Inunngorneranik eqqartuiffigissavaa (timaata niaquatalu inunngornermini tunummut qerattarsimanera pillugit) taamaaliussaaq paasitinniarlugu inunngornerani qanoq pisoqarsimanersoq ilisimanngikkipput. Taamattaaq Fleur oqaluttuunneqassaaq qanoq nassaarineqarsimanerluni;
Oqaluttuunneqassaaq anaanaata uumatillugu inuiaqatigiinnut nassaarisassanngortissimagaa, niviarsiararlu imminut inuutissinnaasimasoq;
•Nassuiaanneqassaaq nalunartoq anaanani, imminik inunngortitsisoq, takusinnaajumaarneraa, maannali politiit ujaraat;
•Oqaluttuunneqassaaq soorluli inuuginnarniarnerluni toquniarnerluniluunniit nammineq suli nalugaa;
•Ilisimatinneqassaaq qanorluunniit aalajangissagaluarpat aalajangernera ataqqineqassasoq, napparsimavimmili tamanna ataqqineqarnavianngitsoq tassani nakorsat pisussaammata meeqqat toqunaveersaartissallugit;
•Nassuiaanneqassaaq anaanani ilumini pigigaa, isumaqartugullu puammigut ajoquteqartoq taamaaliornermigut anaanani qamani iluminiitiinnarniassagamiuk, soorluli naartuugallarami arlaava aqqutigalugu imminnut atasimasut.
Perorsaasoq kingorna takkuppoq oqaluttuarlunilu Fleur sinittoq oqaluffigisimallugu. Ingerlalersorlu itersimavoq, perorsaasorlu isaasigut toqqarlugu isigisimallugu. Fleur sukkasuumik pitsanngoriartupallappoq nakorsat tupaallaatigisaannik, ullullu marluk qaangiutiinnartut peruluttut uninngasarfianiit angerlartinneqarpoq. Fleurilli meeqqat angerlarsimaffiannut angerlareerluni qamuuna toqqissisimannginnini takutittarpaa, timmilluni, anersaartornermigut ajornartorsiorluni meriartarlunilu. 
Sapaatip akunneri allortarlugit niviarsiaraq tarnikkut erloqissutini pillugit Caroline Eliacheffimit misissorneqartarpoq. Katsorsaanermi Fleurimut erseqqissarneqartarpoq arnaa suli nassaarineqarsimanngitsoq; immaqalu Fleurip arni najummiinnarniarsarigaa puani atorlugit aammali iperarniartarunaraa timmittarnermigut. Eqqaasinneqartarporli arni qamanertamini pigereeraa. Fleur soqutiginnippaloqaluni tusarnaartarpoq. Katsorsartinnerani timimigut malunniutai assigiinngitsut saqqummertuarput, nalinginnaasumilli Fleur pitsanngoriartorpoq. Tallimanik qaammateqarluni naggataarutaasumik katsorsartikkiartorpoq angajoqqaarsiartaani ilagalugit. Maannalu ersarissumik takuneqarsinnaavoq inuuginnarnissani toqqarsimagaa.
Caroline Eliacheffip Fleurimut oqariartuummini pingaartillugu oqaatigisarpaa Fleurip nammineq kissaatigiguniuk inoorusunnani toqorusullunili nammineq inuttut tamanna aaliangersinnaagaa, tamannali aamma isumaqarpoq inuuinnarsinnaasoq inuunerminik tunisisoq avissaaqqagaluarlugu.
Meerannguup piginnaasaanik paasinninneq 
Ukiuni hunnorujukkaani arlalinni inersimasut meeraq oqaaseqalersinnagu misigissutsitigut piginnaasalittut sumininnguamilluunniit isigisimanngilaat, taamaallaalli tunngaviulluinnartumik pisariaqartitani piumallugit qisuariarsinnaasutut isigisarlugit. Allaallumi meeqqat oqalussinnaalereeraluilluunniit qanoq paasinnissinnaassuseqartiginerat akuersaarneqartanngilaq, pingaartumik paasinnissinnaanerat inersimasut piumasaannut naapertuutinngippat.

